Nafarroako Parlamentuko Mahaiak, 2013ko irailaren 2an egindako bilkuran, Eledunen Batzarrari entzun ondoren, erabaki hau hartu zuen, besteak beste:

Ikusita Nafarroako Gobernuak 2013ko uztailaren 3an onetsitako erabakia, zeinaren bidez erretiratzen baita Nafarroako Kargu Publikodunen Ondarearen Bilakaera Fiskalizatzeari buruzko Foru Lege proiektua –proiektua maiatzaren 6an izapidetu zen eta bere testua eransten da–, Erregelamenduko 150. artikuluarekin bat, hona ERABAKIA:

1. Adieraztea jakinaren gainean dagoela aurkezturiko Foru Lege proiektua erretiratu izanari dagokionez.

2. Erabaki hau eta bere eranskina Nafarroako Parlamentuko Aldizkari Ofizialean argitaratzea.

3. Erabaki hau Nafarroako Gobernuari igortzea.

Iruñean, 2013ko irailaren 2an

Lehendakaria: Alberto Catalán Higueras

ERANSKINA
Foru Lege proiektua, Nafarroako Kargu Publikodunen Ondarearen Bilakaera Fiskalizatzeari buruzkoa

ZIOEN AZALPENA

Espainiako testuinguru juridikopolitikoan Nafarroako Foru Komunitatea aitzindaria izan da, kalitatez nahiz kantitatez, bere goi kargudunen jardueraren eta ondasunen gardentasunari dagozkion gaietan; Gardentasunari eta Gobernu Irekiari buruzko ekainaren 21eko 11/2012 Foru Legea izan da gai horiek irizpide moderno eta aurreratuekin erregulatu duen azken araua. Ordainsarien, jardueren eta ondasunen publizitateari buruzko neurriak, batetik, eta Gobernuaren ekintza eta kontuematea gidatu behar dituzten gardentasun printzipioak, bestetik, araubide instituzionalaren kalitate demokratikoa eta herritarrekin duen harremana hobetzeko exijentzia etikoaren eta politikoaren testuinguruan kokatu behar dira. 

Eremu horretan hobekuntzak egiteko asmoari erantzunez, egokia da neurriak indartzea, ez gardentasuna lortzekoak oraingoan, baizik eta, kasu honetan, ordezkari politikoen jardun publikoaren eta haien ondareesparru pribatuaren arteko elkarreragina kontrolatzekoak. 

Horretarako, foru lege honek sakoneko kontrola egiteko tresna bat ezartzen du, baliagarria izanen dena kargu publikodunen jokabide irregularrei eta ustelkeriarako edo injustuki aberasteko aukerei aurrea hartzeko, eta herritarrei berme ematen diena politikarien jokabide gardenaz. Horrekin batera, irregulartasunak gertatzeko aukerak gutxitzen lagunduko du, baita indargabetzen ere zigorgabetasunaz baliatzeko modurik badelako sentsazio oro. Tresna horrek goi kargudunen eta populazio handiko entitateetako udal ordezkarien diru-sarrerak eta ondarea fiskalizatuko ditu, lege indardunekin eta kudeaketa ordenatuarekin bat ote datozen egiaztatzeko, irregulartasun zalantzarik bat ere izan ez dadin.

Eginkizun hori Nafarroako Kontuen Ganberak beteko duela ezartzen da -zeregin berria bere eskumenen esparruan–, ospe eta zorroztasun frogatuko erakundea izaki, eta kontuan hartuta, gainera, fiskalizazio hori gauzatzeko beharrezkoak diren bitartekoak dituela eta guztiz independentea dela fiskalizazioaren menpe dauden kargudunengandik, bere jardunean neutraltasuna eta inpartzialtasuna ezinbestez bete beharreko baldintzak dira eta. Kontuen Ganberak esku-hartzeko arrazoibidea da, azken finean, goi kargudunek edo udal ordezkariek beraien lana betetzean jasotzen dituzten ordainsariek izaera publikoa dutela.

Honen bidez ezartzen den tresnaren xedea da, hortaz, goi kargudunaren ondareak kargu publikoan aritu bitartean izandako aldaketaren azterketa zorrotza egitea, jatorriaz zalantzarik balego –legez kanpokoa ote den– argitzeko. Horretarako, Kontuen Ganberak erabili ahal izanen ditu kargu publikodunaren izendapena egitean dauden ondasun aitorpenak, karguan aritu bitartean egiten dituen ondasun eta jarduera aitorpenak, eta agintaldia amaituta egin behar duena. Era berean, ondorio fidagarriak ezartzeko behar duen informazio osagarri guztia –bankukoa, fiskala– eskatu ahal izanen dio goi kargudunari.  

Nolanahi ere, egokitasunari buruzko kontrol horrek –gure antolamendu juridikoan dauden bide jurisdikzionaletatik bereizirik ezartzen dena– ez du ahaztu behar barne tresnak ere ezarri behar direla, ziurtatzeko emaitza justua izanen dela fiskalizatuarentzat eta, beraz, kontrajartzeko printzipioen menpe egonen dela, hasierako balizko zantzuen berrazterketak sendotuta, jakinik zein ondorio larriak izanen dituen, berretsiz gero, kontrol horren xede diren pertsonen izen on pertsonal eta politikoan. Tresna jurisdikzionalek instantzia desberdinak ezartzen dituzte, bai eta hasiera batean bestelakoak diren bertsioak aurrez aurre jartzeko aukera desberdinak ere; gisa berean ezarri beharko dira berme horiek kontrol honetan, ondorioak egiazkoak, objektiboak eta zuzenak izanen direla ziurtatuko duten kontrajartze-faseen bidez. 

Fiskalizazio lana amaituta, banakako txosten soil bat eginen da, honakoak zehatz-mehatz azalduko dituena: goi kargudunaren ondarearen egoera eta aldaketa egokiak direla, egoera ez dela egokia funtsean, edo balorazioa egitea ezinezkoa dela, betiere datu ekonomiko, finantzario edo ondarearen gainekorik eman gabe. Fiskalizatutako subjektuaren ondasun eta eskubideen gardentasunaren eta ezagutza publikoaren ondorioetarako, Gardentasunari eta Gobernu Irekiari buruzko ekainaren 21eko 11/2012 Foru Legean ezarritako publikotasuna aplikatzen ari da dagoeneko. Foru lege honek ezartzen du zein diren ondorioak bi kasuetan, bai fiskalizatutako subjektuak laguntza emateko betebeharra betetzen ez duenean sortutakoak bai haren ondarearen egoera egokia ez dela egiaztatzeak eragindakoak. Era berean, ezartzen du Kontuen Ganbera beharturik dagoela agintariei edo administrazio organo eskudunei jakinaraztera azterketatik ondorioztatzen diren erantzukizun penal edo administratiboen zantzuak, esparru publikoari nahiz pribatuari dagozkionak. 

Lege honetan aurreikusitako erregulazioak Nafarroako Gobernuko kideen estatutu pertsonalari eragiten dionez, bai eta Nafarroako Foru Komunitateko Administrazioaren goi kargudunak menpean hartzen dituen araubide juridikoari ere, beharrezkoa da arau-egokitzapenak egitea Nafarroako Gobernuari eta Lehendakariari buruzko abenduaren 3ko 14/2004 Foru Legean eta Nafarroako Gobernuko kideen eta Nafarroako Foru Komunitatearen Administrazioko goi karguen bateraezintasunei buruzko azaroaren 4ko 19/1996 Foru Legean. Zentzu horretan berean eragiten dio, halaber, foru lege honen menpeko alkate eta zinegotzien estatutu juridikoari, baina ez du horregatik oinarrizko araudiaren kontra jotzen, osatu egiten baitu Nafarroak Toki Administrazioaren arloan dituen eskumenetan oinarrituta. Aurreikusirik dago, orobat, kontrol tresna honek Parlamentuko kideak ere hartzea bere eraginpean, eta, beraz, beharrezkoak diren aldaketak eginen dira erakunde hori arautzen duen erregelamenduan. Azkenik, Kontuen Ganbera arautzen duen abenduaren 20ko 19/1984 Foru Legea aldatu beharko da, erakunde horren eskumenei eginkizun berria gehitzeko.

1. artikulua. Xedea.

Foru lege honek kontrol eta fiskalizaziorako tresna derrigorrezko bat ezartzen du, hurrengo artikuluan ageri diren kargu publikodunen ondarearen aldaketa eta ardura publikoetan aritu bitartean izan dituzten diru-sarrerak bat ote datozen egiaztatzeko.

2. artikulua. Aplikazio eremu subjektiboa.

1. Foru lege honetan ezarritako kontrol eta fiskalizazio tresnaren menpe egonen dira kargu publikodun hauek:

a) Nafarroako Gobernuko kideak eta Nafarroako Foru Komunitateko Administrazioaren goi kargudunak, zehazki Nafarroako Gobernuko kideen eta Nafarroako Foru Komunitateko Administrazioko goi-kargudunen bateraezintasunei buruzko azaroaren 4ko 19/1996 Foru Legean halakotzat jotzen direnak.

b) Nafarroako 5.000 biztanletik gorako udaletako alkateak.

c) Nafarroako 10.000 biztanletik gorako udaletako zinegotziak.

2. Foru lege honek kargudun publikoaren terminoaz egiten dituen aipamen guztiak aurreko idatz-zatian aurreikusitakoei buruzkoak direla ulertu behar da.

3. artikulua. Kontuen Ganberaren fiskalizatze lana.

1. Nafarroako Kontuen Ganberak eginen ditu kargu publikodunen ondarearen eta diru-sarreren auditoria eta fiskalizazio lana, foru lege honetan ezarritakoari jarraikiz.

2. Kontuen Ganberako jarduketen xede nagusia izanen da kargu publikodunaren ondarean izandako aldaketak eta fiskalizazioa hasi arte kontzeptu guztietan lortu dituen diru-sarrerak bat ote datozen egiaztatzea.

4. artikulua. Fiskalizazio aldia.

Fiskalizazioaren xedea den denbora-epea kargu publikodunaren agintaldia izanen da, inola ere hartu gabe, beraz, karguaz jabetu aurreko aldirik, eta kargua uzten duenean amaituko da. Nolanahi ere, aldi horren fiskalizazioa kargua utzi ondoko bi urteetan has daiteke.

5. artikulua. Betebeharrak.

Kontuen Ganberak urtero zehazten duen programari jarraikiz fiskalizazioaren menpe dauden kargu publikodunak beharturik egonen dira erakunde horri laguntza ematera, foru lege honen agindua betetzeko eskatzen zaien dokumentazio ekonomiko-finantzarioa eta ondarearena, Administrazioak ez daukana, emanez, eta bereziki honako hau: 

– Errenta eta ondare aitorpenak.

– Bankuetako, kreditu-entitateetako eta goi kargudunak kontratuak dituen finantza erakunde guztietako laburpen eta mugimendu bankarioak.

– Hirugarrenekin –partikularrak barne– izandako muntako transakzio ekonomikoak frogatzen dituzten ziurtagiriak.

6. artikulua. Eginbeharrak ez betetzea.

Kargu publikodunak ez baditu betetzen foru lege honek dakartzan betebeharrak, Kontuen Ganberak berariazko errekerimendua eginen dio kargu publikodun horri, haren betebeharrak gogoraraziz eta ohartaraziz eginbeharrak bete gabe segitzen badu egoeraren berri emanen zaiola Nafarroako Gobernuari edo Udalari, kasuan kasukoari, eta haren jokabidea urteko txostenean jasoko dela, ondoren arautzen den eta Nafarroako Parlamentura igorriko den horretan hain zuzen.  

7. artikulua. Prozedura.

1. Ondoren zehazten den moduan, Kontuen Ganberak banakako txosten soil bat eginen du kargu publikodun fiskalizatu bakoitzari buruz, eta urteko txosten bat, kargu publikodunen fiskalizazioaren emaitza orokorra jasoko duena.

2. Banakako txosten soilaren amaieran kalifikazio hauetako bat emanen da: 

a) Kargu publikodunaren ondarearen egoera eta aldaketa egokiak eta zuzenak dira.

b) Kargu publikodunaren ondarearen egoera eta aldaketa desegokiak eta funtsean okerrak dira.

c) Ezinezkoa izan da balorazioa egitea. 

3. Kargu publikodunaren ondarearen egoera eta aldaketa egokiak eta zuzenak izanen direla ulertuko da mugimendu ekonomiko-finantzarioen azterketaren emaitzak adierazten duenean hasierako ondarea, karguan aritutako denboran lortutako diru-sarrerak eta amaierako ondarea modu arrazoizkoan bat datozela.

4. Ondorioak behin betiko txosten bihurtu aurretik, artikulu honen 2. idatz-zatiaren b) eta c) letretan aurreikusitako kasuetan, fiskalizatutakoak ohartarazpena jaso beharko du, kalifikazio hori jaso dezakeela esanez eta frogekin jakinaraziz, behar bezala arrazoituta eta zehaztuta, zein duda eta zantzu dauden egokitasun faltaren inguruan. Fiskalizatutakoak 30 egun baliodun izanen ditu, jakinarazpena jasotzen duenetik, alegazioak aurkezteko edo bere intereseko agiriak edo bestelako datuak emateko. 

5. Interesdunak aurkeztutako alegazioak eta dokumentazioa aztertu ondoren, ondarearen aldaketa desegokiaren balorazioak edo balorazioa egiteko ezinak bere horretan badirau, Kontuen Ganberak behin betiko txostenaren zirriborroa igorriko dio fiskalizatutakoari, arrazoiak eta oinarritzat hartzen diren datu eta irizpide guztiak adierazirik. 

6. Zirriborroa jaso ondoren, kargu publikodunak eskubidea izanen du alegazio berriak aurkezteko eta kasua bigarrenez azter dadin; era berean, fiskalizazioa beste auditore edo fiskalizazio talde batek egin dezala eskatu ahal izanen du.

7. Banakako txosten soila behin egin ondoren, kopia bat emanen zaio kargu publikodun fiskalizatuari.

8. artikulua. Urteko txostena.

Kontuen Ganberak urteko txosten bat eginen du kargu publikodunei egindako fiskalizazioen emaitza orokorrari buruz, soilik datu hauek jasota:

– Kargudun fiskalizatuaren identifikazioa eta banakako txosten soilaren kalifikazioa.

– Foru lege honen 5. artikuluan adierazten diren eginbeharrak bete ez diren kasuen zerrenda, kargua zein den adierazita.

– Foru lege honen 9. artikuluari jarraikiz, balizko irregulartasunen zantzuak egoteagatik txostenen ondorioak agintari edo erakunde administratibo edo jurisdikzionalei jakinarazi zaizkienean, kasu horien zerrenda –kargua identifikatu gabe–.

9. artikulua. Erantzukizunak.

Foru lege honetan adierazitako eginkizuna betetzean Kontuen Ganberak erantzukizun administratibo, penal edo bestelakoen zantzuak daudela ikusiz gero, beharturik egonen da haien berri ematera kasu bakoitzean eskumena duen agintari edo organo administratibo edo jurisdikzionalari. 

10. artikulua. Fiskalizazio programa.

1. Kontuen Ganberaren urteko fiskalizazio programaren barruan sartuko da, urtero, atal berariazko bat, aurreikusiko duena foru lege honen 2.1 artikuluaren a) letran jasotako kargu publikodunen %20 fiskalizatzea, gutxienez, eta 2.1. artikuluaren b) eta c) letretan jasotakoen %10, gutxienez.

2. Halere, Nafarroako Gobernuko lehendakariak eta kideak, kargua berritu gabe eginkizunak betetzeari uzten diotenean, nahitaez sartuko dira kargua utzi ondoko bi urteetako fiskalizazio programetan.

3. Ekitaldi bakoitzean fiskalizatu beharreko subjektuak hautatzeko, agintaldi publikoaren amaiera izanen da kontuan hartuko den irizpide nagusia.

Xedapen gehigarri bakarra. Nafarroako Parlamentuko kideak hartzea.

Foru lege honek indarra hartu eta hiru hilabeteko epean, Nafarroako Parlamentuak behar diren aldaketak eginen ditu bere Erregelamenduan, bere kide guztiak fiskalizatzeko beharra ezartzeko, foru lege honetan proposatutakoaren bide beretik.

Azken xedapenetako lehena. Nafarroako Gobernuari eta Lehendakariari buruzko abenduaren 3ko 14/2004 Foru Legearen aldaketa.

Bat. 34. artikuluaren aldaketa.

Nafarroako Gobernuari eta Lehendakariari buruzko abenduaren 3ko 14/2004 Foru Legearen 34. artikulua aldatzen da, eta testu hau izanen du:

“34. artikulua. Bateraezintasunak eta fiskalizazioa.

1. Nafarroako Gobernuko kideen bateraezintasunak arautzen dituen foru legeak ezartzen duenari jarraikiz erabaki eta zehaztuko da Nafarroako Gobernuko lehendakariaren bateraezintasunen araubidea.

2. Nafarroako Gobernuko lehendakariaren ondarea fiskalizazioaren eta auditoriaren menpe egonen da Nafarroako kargu publikodunen ondarearen bilakaera fiskalizatzea arautzen duen foru legean ezarritako moduan”.

Bi. 44. artikuluaren aldaketa.

Nafarroako Gobernuari eta Lehendakariari buruzko abenduaren 3ko 14/2004 Foru Legearen 44. artikulua aldatzen da, eta testu hau izanen du:

“44. artikulua. Bateraezintasunak eta fiskalizazioa.

1. Nafarroako Gobernuko kontseilarien bateraezintasunak arautzen dituen foru legeak ezartzen duenari jarraikiz erabaki eta zehaztuko da Nafarroako Gobernuko kontseilarien bateraezintasunen araubidea.

2. Nafarroako Gobernuko kontseilarien ondarea fiskalizazioaren eta auditoriaren menpe egonen da Nafarroako kargu publikodunen ondarearen bilakaera fiskalizatzea arautzen duen foru legean ezarritako moduan”.

Azken xedapenetako bigarrena. Nafarroako Gobernuko kideen eta Nafarroako Foru Komunitatearen Administrazioko goi karguen bateraezintasunei buruzko azaroaren 4ko 19/1996 Foru Legearen aldaketa.

10. bis artikulu berria gehitu da, honako edukia duena:

“10. bis artikulua. Kontuen Ganberaren fiskalizatze lana.

Foru lege honetan zehaztutako goi kargudunen ondarea Kontuen Ganbararen fiskalizazioaren eta auditoriaren menpe egonen da Nafarroako kargu publikodunen ondarearen bilakaera fiskalizatzea arautzen duen foru legean ezarritako moduan”.

Azken xedapenetako hirugarrena. Nafarroako Toki Administrazioari buruzko uztailaren 2ko 6/1990 Foru Legearen aldaketa. 

Uztailaren 2ko 6/1990 Foru Legearen 56. artikuluari 4. idatz-zatia gehitzen zaio. Hona hemen testua:

“4. Nafarroako toki korporazioetako kideen ondarea fiskalizazioaren eta auditoriaren menpe egonen da Nafarroako kargu publikodunen ondarearen bilakaera fiskalizatzea arautzen duen foru legean ezarritako moduan”.

Azken xedapenetako laugarrena. Nafarroako Kontuen Ganberari buruzko abenduaren 20ko 19/1984 Foru Legearen aldaketak.

Bat. 1. artikulua aldatzea.

Nafarroako Kontuen Ganberari buruzko abenduaren 20ko 19/1984 Foru Legearen 1. artikuluak testu hau izanen du:

“1. artikulua.

Nafarroako Kontuen Ganbera Nafarroako Parlamentu edo Gorteen menpeko organo teknikoa da, Foru Komunitateko sektore publikoaren kudeaketa ekonomiko eta finantzarioa eta izaera publikoa duten funtsak fiskalizatzen dituena. Horrekin batera, Nafarroako kargu publikodunen egoera ekonomiko eta finantzarioa ere fiskalizatuko du Nafarroako kargu publikodunen ondarearen bilakaera fiskalizatzea arautzen duen foru legean ezarritako moduan”.

Bi. 4.1. artikuluari letra bat gehitzea.

Nafarroako Kontuen Ganbera arautzen duen abenduaren 20ko 19/1984 Foru Legearen 4.1. artikuluari letra bat gehitu zaio, eta testu hau izanen du:

“4. artikulua.

1. Nafarroako Kontuen Ganberak eginkizun hauek izanen ditu:

a) Nafarroako sektore publikoaren kontuak eta kudeaketa ekonomikoa kontrolatzea.

b) Parlamentuari aholku ematea gai ekonomiko eta finantzarioetan.

c) Kargu publikodunen ondarearen bilakaera fiskalizatzea dagokion foru legean ezarritako moduan.

Hiru. 8. artikuluari letra bat gehitzea.

Nafarroako Kontuen Ganbera arautzen duen abenduaren 20ko 19/1984 Foru Legearen 8. artikuluari letra bat gehitu zaio, eta testu hau izanen du:

g) Kargu publikodunen ondarearen bilakaera fiskalizatzeko lanak egitea dagokion foru legean ezarritako moduan.

Lau. 10.1. artikuluari letra bat gehitzea.

Nafarroako Kontuen Ganbera arautzen duen abenduaren 20ko 19/1984 Foru Legearen 10.1. artikuluari letra bat gehitu zaio, eta testu hau izanen du:

10. artikulua.

1. Kontrol eta fiskalizazio eginkizunak betetzean, Kontuen Ganberak ahalmena izanen du honetarako:

a) bere eginkizunak betetzeko beharrezkoak dituen datu, txosten, agiri eta aurrekariak eskatzeko Nafarroako sektore publikoa osatzen duten erakunde eta entitate guztiei. 

b) Bulego publikoetako dokumentazio guztia, liburuak, dirua eta baloreak, gelak, deposituak eta biltegiak eta beste edozein establezimendu oro har, ikuskatu eta egiaztatzea, bere eginkizunak gauzatzeko beharrezkotzat jotzen badu.

c) Kargu publikodunak, bere ondarearen bilakaera Nafarroako kargu publikodunen ondarearen bilakaera fiskalizatzea arautzen duen foru legean ezarritako moduan fiskalizatzeko, aurkeztu behar duen dokumentazio guztia ikuskatu eta egiaztatzeko. 

Azken xedapenetako bosgarrena. Erregelamendu bidezko garapena.

Nafarroako Gobernuari ahalmena ematen zaio behar adina arau eman ditzan foru lege hau aplikatu eta garatzeko.

Azken xedapenetako seigarrena. Indarra hartzea.

Foru lege honek Nafarroako Aldizkari Ofizialean argitara eman eta biharamunean hartuko du indarra.

